
Akileraaruserinermik ingerlatsineq pillugu Inatsisartut inatsisaata  

allanngortinneqarnera pillugu Inatsisartut inatsisissaattut siunnersuut 

(Aningasaqarnermut Akileraartarnermullu Naalakkersuisoq)  

 

Saqqummiussissut 

(Aningasaqarnermut Akileraartarnermullu Naalakkersuisoq)  

 

Siullermeerinninneq 

 

Matumuuna Naalakkersuisut sinnerlugit akileraaruserinermik ingerlatsineq pillugu Inatsisartut 

inatsisaata allanngortinneqarnissaa pillugu Inatsisartut inatsisissaattut siunnersuut 

saqqummiuppara. 

 

Siunnersuummi pingaarnerusumik siunertaavoq aningaasaqarnermi ingerlatsiviit aamma 

akunnermiliuttut akileraartartullu suliamut attuumassuteqartut soorlu eqqartuussissuserisut, 

kukkunersiuisartullu nalunaarutiginninnissamut pisussaaffiisa annertusinissaat.   

 

Nalunaarutiginninnissamut pisussaaffiit ilaatigut imaraat kontomik piginnittut kontomik 

qanoq ittumik peqarnersut, kiisalu aningaasaqarnermi ingerlatsiviit kontomik piginnittunut 

nammineq pilluni nalunaarutinik atuuttunik pissarsiniarsimanersut.  

 

Paasissutissat nalunaarutigineqarsimasut nunani allani akileraartarnermut oqartussallu 

paarlaateqatigiissutaasarput. Peqatigitillugu Akileraartarnermut Aqutsisoqarfik nunani allani 

akileraartarnermut oqartussanit paasissutissanik allanik tigusaqartassaaq. Tamatumunnga 

ilaatinneqassaaq, Akileraartarnermut Aqutsisoqarfik akunnermiliuttut akileraartartullu 

suliamut attuumassuteqartut allat pillugit aaqqissuussaanerit killissamik qaangiisut pillugit 

paasissutissanik allanik aammattaaq tigusaqartassammat. 

 

Nunatta nunani allani ataqqisaaneranut pingaaruteqarpoq, nunatta nunani tamalaani 

akileraartarneq pillugu suleqatigiinnermut peqataanera aamma nunani tamalaani tulluartumik 

aamma paasiuminartumik akileraarusiisarnermut tapersiinera.   

 

Taama oqaaseqaateqarlunga Inatsisartut kajumillutik suliarinninnissaanut siunnersuut 

tunniuppara. 

 

 


